
Shrikrishna Manasika Puja

ಶ್ರೀಕೃಷ್ಣ ಮಾನಸಿಕ ಪೂಜಾ

ಶ್ರೀ ಗಣೇಶಾಯ ನಮಃ .
ಧ್ಯಾನಂ-
ವಂದೇ ಶ್ರೀಕೃಷ್ಣಚಂದ್ರಂ ಛವಿಯುಗಲಯುತಂ ರಾಧಿಕಾನಾಥಮೇಕಂ
ವಂದೇ ವೇದಾಂತಸಾರಂ ಪರಮಪದಮಜಂ ದಿವ್ಯಕೈವಲ್ಯಧಾಮಂ .

ವಂದೇ ಶುದ್ಧಾತ್ಮರೂಪಂ ಗುಣರಹಿತನಿಜಂ ಜ್ಞಾನಿನಾಂ ಜ್ಞಾನಗಮ್ಯಂ
ವಂದೇ ದೇವಾಧಿದೇವಂ ಸಕಲಗುಣನಿಧಿಂ ಕೃಷ್ಣ ತ್ರೈಲೋಕ್ಯನಾಥಂ .. 1..

ಆವಾಹನಂ-
ಸಚ್ಚಿತ್ಸ್ವರೂಪಾತ್ಮಕವಾಸುದೇವಂ
ಕೈವಲ್ಯಧಾಮಂ ಪರಮಂ ಪವಿತ್ರಂ .

ಏಕಾಕ್ಷರಂ ನಿರ್ಮಲತತ್ತ್ವಮಾತ್ರಂ
ಆವಾಹಯಾಮ್ಯಾತ್ಮಸ್ವರೂಪಮೇಕಂ .. 2..

ಆಸನಂ-
ರಮ್ಯೇ ಸದಾ ಸ್ವಚ್ಛಸುವರ್ಣನಿರ್ಮಿತೇ
ದೇದೀಪ್ಯಮಾನೇ ಮನಸೋಽಭಿರಂಜನೇ .

ರತ್ನಾಸನೇ ತಿಷ್ಠತು ವಾಸುದೇವ
ಗೋವಿಂದ !ಯೋಗೇಶ್ವರ ! ಗೋಕುಲೇಶ ! .. 3..

ಪಾದ್ಯಂ-
ಶ್ರೀವಿಷ್ಣುಪಾದಾರ್ಚನಯೋಗ್ಯಮುತ್ತಮಂ
ದೇವಾದಿವಂದ್ಯಂ ಪರಮಂ ಪವಿತ್ರಂ .

ಗಂಗಾಜಲಂ ಶುದ್ಧಮಿದಂ ಹಿ ನಿರ್ಮಿತಂ
ಪಾದ್ಯಂಚ ಕೃಷ್ಣಾಯ ಸಮರ್ಪಯಾಮಿ .. 4..

ಅರ್ಘ್ಯಂ-
ಗಂಧಾಕ್ಷತೈಶ್ಚೈವ ಸುಗಂಧಿಪುಷ್ಪೈಃ
ಗಂಗಾಜಲೈರ್ನಿರ್ಮಿತಶುದ್ಧಮರ್ಘ್ಯಂ .

ತ್ರೈಲೋಕ್ಯನಾಥಾಯ ಪರಾತ್ಪರಾಯ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮಿ .. 5..

ಆಚಮನೀಯಂ-
ಸಂಪೂರ್ಣ ತೀರ್ಥಾಂಬ್ವಮಲಂ ಶಿವಂ ಜಲಂ
ಸುಗಂಧಸಂಪನ್ನಮಿದಂ ಮನೋಹರಂ .

ಆಚಮ್ಯತಾಮಾಚಮನೀಯಮೇತದ್
ಹೇ ಕೃಷ್ಣ !ಸರ್ವಾತ್ಮಕ !ವಾಸುದೇವ ! .. 6..

ಸ್ನಾನೀಯಂ-
ಮಂದಾಕಿನೀ ದಿವ್ಯಸರಸ್ವತೀ ತಥಾ
ಗಂಗಾ ಚ ರೇವಾ ಯಮುನಾ ಚ ನರ್ಮದಾ .

ನಾರಾಯಣೀತ್ಯಾದಿ ನದೀ ಜಲೈರ್ಹರೇ
ಸ್ನಾನೀಯಮೇತದ್ಧಿ ಸಮರ್ಪಯಾಮಿ .. 7..

ಪಂಚಾಮೃತಸ್ನಾನಂ-
ಚಿತ್ತೇನ ಸಂಕಲ್ಪಿತಶುದ್ಧಗೋಘೃತಂ
ದುಗ್ಧಂ ದಧೀಕ್ಷೋರಸಮಾಕ್ಷಿಕಾನ್ವಿತಂ .

ಸೌಗಂಧಿಕೈರ್ದ್ರವ್ಯಗಣೈಶ್ಚ ಸಂಯುತಂ
ಪಂಚಾಮೃತಂ ಕೃಷ್ಣ !ಸಮರ್ಪಯಾಮಿ .. 8..

ಶುದ್ಧೋದಕಸ್ನಾನಂ-
ಹೇ ಕೃಷ್ಣ !ಸರ್ವೋತ್ತಮ !ದಿವ್ಯರೂಪ !

ಹೇ ದೇವಕೀನಂದನ ! ರುಕ್ಮಿಣೀಶ ! .

ಹೇ ದ್ವಾರಕಾನಾಥ !ಜಗತ್ಪತೇ !ಪ್ರಭೋ !

ಸ್ನಾನಂ ಚ ಶುದ್ಧೋದಕಮರ್ಪಯಾಮಿ .. 9..

ಉದ್ವರ್ತನಸ್ನಾನಂ-
ಮೇರುಸಮುದ್ಭೂತಸುಗಂಧಿಚಂದನಂ
ಸುಶೀತಲಂ ಪುಷ್ಟಿಕರಂ ಸದೈವ .

ದ್ರವ್ಯಂ ಸುಗಂಧಿಂ ಪರಮೋತ್ತಮೋತ್ತಮ-

ಮುದ್ವರ್ತನಂ ದೇವ !ಸಮರ್ಪಯಾಮಿ .. 10..

ವಸ್ತ್ರಂ-
ಪೀತಾಂಬರಂ ರಮ್ಯಮಲೌಕಿಕಂ ತಥಾ
ಶೋಭಾಢ್ಯ ವಿದ್ಯುತ್ಸಮವಸ್ತ್ರಮುತ್ತಮಂ .

ತುಭ್ಯಂ ಮಯಾ ಕೃಷ್ಣ ಸಮರ್ಪ್ಯತೇ ಪ್ರಭೋ !

ಹೇ ಕೃಷ್ಣ !ಹೇ ವ್ಯಾಪಕ !ಹೇ ರಮೇಶ ! .. 11..

ಯಜ್ಞೋಪವೀತಂ-
ರಮ್ಯಂ ಪವಿತ್ರಂ ನವತಂತು ನಿರ್ಮಿತಂ

ವರ್ಣೇನ ಪೀತಂ ನವದೇವತಾಮಯಂ .

ಗ್ರಂಥಿತ್ರಯಂ ತತ್ ತ್ರಿಗುಣಾತ್ಮಕಂ ಶುಭಂ
ಯಜ್ಞೋಪವೀತಂ ಚ ಸಮರ್ಪಯಾಮಿ .. 12..

ಚಂದನಂ-
ದೇವಾರ್ಚನಾಯಾಖಿಲಶಾಸ್ತ್ರವರ್ಣಿತಂ
ಶ್ರೀಖಂಡನಾಮಾಖ್ಯಮತೀವನಿರ್ಮಲಂ .

ಅತ್ಯುತ್ತಮಂ ಸೌಖ್ಯಕರಂ ಸುಚಂದನಂ
ತುಭ್ಯಂ ಮಯಾಕೃಷ್ಣ !ಸಮರ್ಪ್ಯತೇ ಪ್ರಭೋ ! .. 13..

ಪುಷ್ಪಾದೀನಿ-

ರಮ್ಯಾಣಿ ನಾನಾವಿಧ ವೃಕ್ಷಜಾನಿ
ಶ್ವೇತಾನಿ ಪುಷ್ಪಾಣಿ ಸುಗಂಧಿತಾನಿ .

ದಿವ್ಯಾನಿ ಕೃಷ್ಣಾತುಲಸೀದಲಾನಿ
ಮಾಲ್ಯಾನಿ ಚೈವಾದ್ಯ ಸಮರ್ಪಯಾಮಿ .. 14..

ತಿಲಾಕ್ಷತಾನ್-

ಹೇ ದೇವ ಹೇ ಕೃಷ್ಣ ರಮಾಪತೇ ವಿಭೋ
ಹೇ ಗೋಪಿಕಾನಾಥ ಜನಾರ್ದನ ಪ್ರಭೋ .

ಹೇ ಶ್ರೀಶ ಹೇ ಕೇಶವ ಹೇ ಜಗತ್ಪತೇ
ತಿಲಾಕ್ಷತಾನ್ ಕೃಷ್ಣ ಸಮರ್ಪಯಾಮಿ .. 15..

ಧೂಪಂ-
ನಾನಾವಿಧಂ ತನ್ನಿಗಮಾಗಮೋಕ್ತಂ
ವನಸ್ಪತೀನಾಂ ರಸಸಂಭವಂ ಶುಭಂ .

ದಿವ್ಯಂ ಪವಿತ್ರಾಷ್ಟಸುಗಂಧಿಸಂಯುತಂ
ಘೂಪಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 16..

ದೀಪಂ-
ವರ್ತ್ತಿರ್ಘೃತಂ ವಹ್ನಿರಿತಿ ತ್ರಯಾನ್ವಿತಂ
ಶುಭ್ರಂ ಸದಾ ಸ್ವಚ್ಛ ಪ್ರಕಾಶಮಾನಂ .

ಜ್ಯೋತಿರ್ಮಯಂಮಂಗಲಕಾರಕಂ ಶುಭಂ
ದೀಪಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 17..

ನೈವೇದ್ಯಂ-
ಸ್ವಾದ್ವಿಷ್ಟಮತ್ಯುತ್ತಮದಿವ್ಯಶರ್ಕರಂ
ಮಿಷ್ಟಾನ್ನಮತ್ಯಂತ ಮೃದುಂ ಪವಿತ್ರಕಂ .

ನೈವೇದ್ಯಕಂ ಗೋಘೃತಪಕ್ವಮುತ್ತಮಂ

ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 18..

ಪಾಯಸಂ-
ಸುಸ್ವಾದು ಗೋದುಗ್ಧಘೃತಾದಿ ಸಂಯುತಂ
ದೇವಾರ್ಚನೇಯೋಗ್ಯಪವಿತ್ರಪಾಯಸಂ .

ಭಕ್ತ್ಯಾ ಪ್ರಭೋ !ನಿರ್ಮಿತಸ್ವರ್ಣಪಾತ್ರೇ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 19..

ಶುದ್ಧೋಜಲಂ-
ಆಕಾಶಗಂಗಾಜಲಮುತ್ತಮಂ ಶಿವಂ
ಶ್ರೀ ವಿಷ್ಣುನಾರಾಯಣಪೂಜನಾರ್ಥಕಂ .

ಏವಂ ತುಲಸ್ಯಾದಲಯುಕ್ತಮಕ್ಷಯಂ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 20..

ತಾಂಬೂಲಂ-
ಪೂಗೀಫಲೈಲಾ ಖದಿರಾಢ್ಯಮುತ್ತಮಂ
ಚೂರ್ಣಾದಿಭಿಶ್ಚೈವಯುತಂ ಪವಿತ್ರಕಂ .

ದೇವಾದಿ ಕಾರ್ಯಾರ್ಥ ವಿನಿರ್ಮಿತಂ ಪ್ರಭೋ !

ತಾಂಬೂಲಕಂ ಕೃಷ್ಣ !ಸಮರ್ಪಯಾಮ್ಯಹಂ .. 21..

ಫಲಂ-
ನಾನಾವಿಧಂ ಕೇವಲಸೂರ್ಯಪಕ್ವಂ
ಧಾತ್ರೀಫಲಂ ಪೇರೂಕಮಾಮ್ರಕರ್ಕಟೀಂ .

ಅಕ್ಷೋಟಕಂ ಶ್ರೀಕದಲೀಂ ಚ ದಾಡಿಮಂ
ತುಮ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 22..

ರತ್ನಾದಿದ್ರವ್ಯಂ-
ಛತ್ರಂ ಚ ರತ್ನೈರ್ಜಟಿತಂ ಪ್ರಕಾಶಕಂ
ಆದರ್ಶಕಂ ಚಾಮರದಿವ್ಯಕುಂಡಲಂ .

ನಾನಾವಿಧಾಂ ರತ್ನಸುವರ್ಣಪಾದುಕಾಂ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 23..

ದಕ್ಷಿಣಾಂ-
ತೇಜೋಮಯಂ ಶುಭ್ರಸುವರ್ಣರೂಪ್ಯಕಂ
ವಜ್ರಾದಿ ರತ್ನೈಶ್ಚ ಸಹೈವ ದಕ್ಷಿಣಾಂ .

ಭಕ್ತ್ಯಾ ಮಯಾ ಹ್ಯುತ್ತಮಶ್ರದ್ಧಯಾ ಕೃತಾಂ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 24..

ಆರಾರ್ತಿಕಂ-

ಆರಾರ್ತಿಕಂ ತಂ ಕದಲೀಸಮುದ್ಭವಂ
ಕರ್ಪೂರನಾಮಾಖ್ಯಮತೀವ ಮಂಗಲಂ .

ಜ್ಯೋತಿರ್ಮಯಂ ಸೂರ್ಯಸಮಾನಕಾಂತಿದಂ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 25..

ಪ್ರದಕ್ಷಿಣಾಂ -

ಸರ್ವಾಣಿ ಪಾಪಾನಿ ಚಯಾನಿ ತಾನಿ
ನಶ್ಯಂತಿ ನಾಮ್ನಾ ತವ ಹೇ ಮುರಾರೇ .

ನಾಮ್ನಾಚತೇ ದೇವ ಪ್ರದಕ್ಷಿಣಾ ಕೃತಾ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 26..

ಪುಷ್ಪಾಂಜಲೀಂ-
ಪುಷ್ಪಾಣಿ ಹೇ ದೇವ !ಸುಗಂಧಿತಾನಿ
ದೇಶೇ ಚ ಕಾಲೇ ಸಮಯೋದ್ಭವಾನಿ .

ಬಧ್ವಾಂಜಲಿರ್ನಮ್ರತಯಾ ಸುಭಕ್ತ್ಯಾ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 27..

ಕ್ಷಮಾಪನಂ-
ಪ್ರಭೋ !ಹರೇ !ದೇವ !ಜಪಂ ನ ಪೂಜಾಂ
ಜ್ಞಾನಂ ನ ಜಾನಾಮಿ ನ ಪಾಠ ಮಂತ್ರಂ .

ತಥಾಪಿ ಹೇ ದೇವ ! ಕ್ಷಮಾಪನಂಕೃತಂ
ತುಭ್ಯಂ ಚ ಕೃಷ್ಣಾಯ ಸಮರ್ಪಯಾಮ್ಯಹಂ .. 28..

ಪ್ರಾರ್ಥನಾ-
ಹೇ ದೇವಕೀನಂದನ ! ಕೃಷ್ಣಚಂದ್ರ !
ಹೇ ದೇವ !ಸರ್ವಾತ್ಮಕ !ವಾಸುದೇವ ! .

ಹೇ ಕೃಷ್ಣ !ವಿಷ್ಣೋಽವ್ಯಯ !ವ್ಯಾಪಕ !ಪ್ರಭೋ !

ನಿತ್ಯಂ ಪ್ರಸನ್ನೋಭವ ಹೇ ಮುರಾರೇ ! .. 29..

ರಮ್ಯಂ ತುಲಸ್ಯಾ ವನಮಾಲಯಾಯುತಂ
ವಂಶ್ಯಾ ಚ ಚಕ್ರೇಣ ಸಪೀತವಸ್ತ್ರಂ .

ಪದ್ಮಾಕ್ಷನೀಲಾಂಬುಜಶ್ಯಾಮಲಾಂಗಂ
ತ್ವಾಂ ದ್ರಷ್ಟುಮಿಚ್ಛಾಮಿ ಸದೈವ ವಿಷ್ಣೋ ! .. 30..

ಪಾಠಫಲಪ್ರಾಪ್ತಿ-
ಇತ್ಥಂ ಪವಿತ್ರಂ ಪರಮಾಮೃತಂ ಹರಿಂ
ಅಲೌಕಿಕಂ ಕೇವಲದಿವ್ಯಮೂರ್ತಿಂ .

ಅನಂತಪಾರಾಮೃತಮವ್ಯಯಂ ಪ್ರಭುಂ

ನಾರಾಯಣಂ ಕೇವಲ ಕೃಷ್ಣಪೂಜನಂ .. 31..

ಉತ್ಥಾಯ ಚ ಬ್ರಾಹ್ಮಮುಹುರ್ತ ಮಧ್ಯೇ
ಧ್ಯಾತ್ವಾ ಪರಂಬ್ರಹ್ಮ ಹರಿಂ ಸದೈವ .

ಕೃತ್ವಾ ಶುಭಂ ಮಾನಸಪೂಜನಂ ಹರೇಃ
ಸರ್ವಂ ಫಲಂ ಪ್ರಾಪ್ಸ್ಯತಿ ಕೃಷ್ಣ ಭಕ್ತಃ .. 32..
ಇತಿ ಶ್ರೀ ಗಾಯತ್ರೀಸ್ವರೂಪ ಬ್ರಹ್ಮಚಾರಿಣಾ ವಿರಚಿತಂ ಮಾನಸಿಕ-
ಕೃಷ್ಣಪೂಜನಂ ಸಂಪೂರ್ಣಂ ..

